
Xolid ibn Valid 592-yili Makkada tavallud topgan. U avvaliga Muhammad 

(s.a.v.)ning dushmani sifatida gavdalandi. 625-yili Uhud jangida musulmonlarga 

qarshi kurashgan edi. Hijratning 7 yili isloomni qabul qildi va Muhammad 

(s.a.v.)ning qoʻmondalaridan biriga aylandi. Islomda unga “Sayfulloh” (سيف الله – 

Allohning qilichi) tahallusi berildi. 

Muhammad paygʻambar va xalifa Abu Bakr davrida harbiy qoʻmondon 

vazifasini oʻtagan Xolid ibn al-Validni ʻUmar ibn al-Xattob tomonidan 

qoʻmondonlik vazifasidan chetlatish masalasi movhum boʻlib, koʻplab tadqiqotlar 

nazaridan chetda qolmoqda. Tadqiqotlarda Xolid ibn al-Validning bosh sarkarda 

vazifasidan ozod etilishi borasida baʼzi noaniqliklar mavjud. Masalan, tadqiqotchi 

Akram Diyoʻ al-ʻUmariy ʻUmar ibn al-Xattob xalifaligining avvalida qoʻmondon 

Xolid ibn al-Validni vazifasidan ozod etdi. Bunga sabab Malik ibn Nuvayro bilan 

bogʻliq boʻlgan masala va johiliyatdan beri kelayotgan shaxsiy adovat edi[5:372]. 

Toʻgʻri, Abu Bakr davrida bosh qoʻmondon Xolid ibn al-Valid Malik ibn an-

Nuvayroni oʻldirishda va uning xotiniga noqonuniy tarzda uylanganlikda 

ayblangan va ʻUmar ibn al-Xattob tomonidan uni bosh qoʻmondonlikdan 

boʻshatish taklif etganligi haqida tarixchilar yakdil fikrdalar [1: 3/249; 4:241]. 

Ikkinchidan, ʻUmar ibn al-Xattobning oʻzi xalifa boʻlgan paytidayoq Xolidni 

ishdan chetlatmagan. Chunki, Xolid ibn al-Valid 636-yil may oylarida Damashq 

shahri aholisi bilan shartnoma imzolagan [6:2/41]. Shuningdek, O.G. 

Bolshakovning fikricha, 639-yili Quddus ahli bilan imzolangan shartnomada Xolid 

ibn al-Valid imzosi mavjud [6:2/76]. Uchinchidan, ʻUmar ibn al-Xattob oliy 

qoʻmondon Xolid ibn al-Validni johiliyatdan beri kelayotgan shaxsiy adovati 

hamda xalifalikka daʼvogarlik (oppozitsiya)da ayblab ishdan boʻshatishi 

munozaralidir. Chunki, manbalarning xabar berishicha, ʻUmar ibn al-Xattob va 

Xolid ibn al-Valid amakivachcha boʻlib, oʻzaro adovatli qabilalarga mansub 

boʻlmaganlar [1:4/230]. Shu bilan birga ʻUmar Xolid ibn al-Validni sarkardalikdan 

boʻshatgach, uning oʻrniga bosh qoʻmondon etib tayinlangan Abu ʻUbayda ibn 

Jarrohga Xolidning hurmatini joyiga qoʻyishni va davlat gʻaznasiga hiyonatda yoki 

unga xalifaning shaxsiy adovati sababli oʻz lavozimidan olinmaganligini eʼlon 

qilishini buyurgan [2:1/389].  

Tadqiqotlarda Xolid ibn al-Valid va xalifa ʻUmar ibn al-Xattob oʻrtasidagi 

tortishuvlar turlicha talqin etiladi. Jumladan, xalifa ʻUmar ibn al-Xattob Xolid ibn 

al-Validni maqtab sheʼr yozgan shoir al-Ashʻas ibn Qays (600-661)ga 100 dinor 

mukofot berganlikda ayblab, uni qamaganlar va u mukoft pulini oʻz hamyonidan 

berganligi isbotlangach, uni bosh qoʻmondonlikdan ozod etgan, degan fikrlar 

mavjud [7:122-123]. Ammo, bu fikrlar bir necha jihatdan munozaralidir. Avvalo, 

al-Ashʻas ibn Qays shoir emas balki, Xolid ibn al-Valid qoʻl ostida qoʻmondon 

boʻlgan [2:125; 6:1/203]. Ikkinchidan, manabalarda pul birligi (100) dinor emas 

balki, (1000) dirham etib koʻrsatilgan [1:4/215]. Manbalarda haqiqatan ham Xolid 

al-Ashʻas ibn Qaysga oʻz hamyonidan 1000 dirham mukofot berganligi haqida 

maʼlumotlar mavjud [1:4/223; 3:4/321]. Shuningdek, Xolid ibn al-Validni bu 

voqea Iroq viloyati hududida roʻy berganini hisobga olinsa, albatta Sosoniylar 

imperiyasi hududalarida pul birligi dirham boʻlgan. 

Tadqiqotlardagi ʻUmar va bosh qoʻmondon Xolid ibn al-Valid borasidagi 

fikrlarning turliligi uning islom tarixida mashhur kishilardan ekanligini koʻrsatadi. 

Xalifa ʻUmar Xolidni bosh qoʻmondonlikdan boʻshatishining asosiy sababi, uni 

Madina hokimiyatining ruxsatisiz ish olib borishi va zabt etilgan hududlarda oʻz 

hoxishicha, ish yuritishi sabab boʻlgan boʻlishi kerak. Chunki, Xolid ibn al-Valid 

zabt etilgan hududlar markazida xalifaning roziligisiz oʻziga ikki noib tayinlab, 

ularning biriga soliq yigʻish va biriga harbiy holatni boshqarish vakolatini bergan 

[1:2/425]. Xalifa ʻUmar ibn al-Xattob Xolid ibn al-Validni askarlar “dohiy” 

darajasiga olib chiqishlari va islom dinini yoyish uchun olib borilayotgan janglar 

Allohning inoyati bilan emas, balki, Xolidning sharofati bilan amalga 

oshirilmoqda, degan xulosaga borib qola boshlaganlari xavfidan uni boʻshatganligi 

haqiqatga yaqinroqdir. 

